
■ RETSCHERTGA ACTUALA

60 ons lingua naziunala,
che vainsa fat landeroura?
Precis hoz avant 60 ons han ils con-
vaschins svizzers muossà lur buna
voluntà invers ils Rumantschs, la plü
pitschna minorità linguistica in noss
pajais. Scha quella vouta sarà que
stat in prüma lingia eir üna decisiun
politica per muossar l’unità svizra

vers ils oters pajais da l’Europa, es
gnüda datta la basa legala per man-
tegner la lingua. Che influenza ha
quella decisiun gnü sül svilup da la
lingua dals ultims 60 ons e cun che
situaziun eschan nus qua hoz? Che
manajan Ladins ingaschats?

Eu n’ha ün pa l’impre-
schiun cha quella votuma-
ziun da quella vouta nun ha
manà uschè bler pel ru-
mantsch sco chi’s mettes
avant. Que d’eira quella
vouta üna decisiun politica
chi nu’s ha pudü pratica-
maing trar a nüz avuonda.
Perque haja dovrà bod amo
üna vota 60 ons fin cha’l rumantsch es
gnü in sè acceptà eir sco lingua uffi-
ciala. La votumaziun sur da l’artichel da

lingua es sgüra statta plü
decisiva. Sco avant 60 ons,
dependa eir uossa che cha
nus Rumantschs fain lan-
deroura. Las decisiuns poli-
ticas ston adüna gnir missas
in pratica. Il pövel svizzer
ha muossà sia bainvuglien-
tscha invers la minorità ru-
mantscha. La realisaziun

pratica, la plü favuraivla da quels arti-
chels, es lura sgüra üna fatschenda chi
dependa eir dals Rumantschs svess.

Robert Giacometti, president UdG

La votumaziun d’avant 60
ons ha gnü üna importanza
per la Rumantschia. Davo
quella decisiun dal pövel
svizzer pluriling, s’han eir
ils Rumantschs pudü sentir
acceptats ed importants.
Que ha dat forza eir a quels
chi s’ingaschaiven pel ru-
mantsch. Il movimaint ru-
mantsch ha adüna gnü ots e bass, davo
üna tala votumaziun ha pudü gnir ün
bun temp. Cur cha’ls rumantschs pon

muossar ün succes sun els
sülla uonda ota e cur chi’s
querellan tanter pêr suna
süll’uonda bassa. Impor-
tants pel rumantsch sun eir
ils mezs legals e finanzials
per seis mantegnimaint,
sainza nu rivessan grond
toc. Otras minoritats in
Europa nun han üna situa-

ziun uschè confortabla. Però ils Ru-
mantschs svess, pudessan servir a lur
lingua cun esser plü units.

Silvia Steiner, suprastanta LR

Hermann Thom

Giancarlo Grond, Cuvi UdG, Müstair

Ils 20 da favrer 1938 nun ha il pievel
svizzer be acceptà il rumantsch sco
quarta lingua naziunala – el ha era
demonstrà vers l’interiur e vers l’ex-
teriur sin tge che l’idea da noss stadi
sa basa; sin la multifariadad cultu-
rala, sin la convivenza dals quatter
linguatgs. Nua è la Rumantschia arri-
vada oz, 60 onns suenter quella vota-
ziun memorabla? Sajan nus sincers: Il
«gea» frenetic dal pievel svizzer n’è il
1938, curt avant l’erupziun da la se-
gunda guerra mundiala, betg stà be ina
decleranza da simpatia per ils Ru-
mantschs – igl è stà en emprima lingia
ina ferventa manifestaziun naziunala. Il
princip fundamental da noss stadi è
l’egualitad da dretgs da las differentas
cuminanzas, era da las minoritads, cun
auters pleds: La solidaritad dals ferms
cun ils flaivels.

L’idea da renconuscher il linguatg
rumantsch en la constituziun federala
ha gì gia Giachen Conrad, l’emprim
president da la Lia rumantscha. Otto
Gieré ha proponì 1931 en sia gasetta
«Sain Pitschen» da reveder l’artitgel 116
e surtut il deputà Sep Modest Nay e
cusseglier naziunal Giusep Condrau
han preparà il champ politic. Tge fieu
che è i da quel temp tras il pievel de-
scriva l’anteriur cusseglier federal Phi-
lipp Etter che è viagià 1937 trais dis tras
il Grischun cun la cumissiun dals cus-

segliers naziunals e dals stadis per vegnir
en contact cun lingua e cultura da la
Rumantschia: A Savognin, Zuoz, San
Murezzan, Trun e Mustér èn ils politi-
chers vegnids beneventads da giuven e
vegl cun costums e chanzuns e cun gi-
vels d’allegria. En contact cun la popu-
laziun ed en blers discuors han els pudì
sa persvader ch’il rumantsch vivia. Tgi
sa, sche nus stuessan era oz envidar
tscherts politichers da la Bassa en nossas
regiuns per mussar ch’il rumantsch viva
e co las differentas minoritads vivan da
cuminanza en il Grischun triling?

E tge è capità suenter ils 20 da favrer
1938? Fin la fin dals onns 70 ha il ru-
mantsch pudì transponer be per part il
status simbolic ch’el ha survegnì sco lin-
gua naziunala en ina valur pratica sin il
champ cultural, administrativ, econo-
mic u en la vita privata dal mintgadi. En
questa fasa èn vegnidas fundadas las sco-
linas, esi vegnì edì grammaticas, dicziu-
naris ed intensivà la lavur vi dal Dicziu-
nari rumantsch grischun, promovida da
lavur litterara e stgaffì il radio ru-
mantsch. Suenter 1980 è la lavur da la
Lia rumantscha daventada pli professiu-
nala ed effizienta. Ina planisaziun da lin-
guatg moderna ha promovì la normali-
saziun dal rumantsch sin tut ils stgalims
cun ils medems dretgs e las medemas
cundiziuns che valan per las autras trais
linguas naziunalas per tegnair pass cun il
svilup tecnic, economic e social da nossa
societad. Mantegnair ina lingua vul dir

da la dar niz, da la render attractiva e ne-
cessaria per persunas da lingua materna
e per immigrads. Entras il svilup da las
medias pon las Rumantschas ed ils Ru-
mantschs s’orientar oz davart tut ils te-
mas politics, economics, culturals e
sportivs en lur linguatg: 14 uras al di en
il Radio rumantsch, en la Televisiun ru-
mantscha, en la gasetta quotidiana ed en
gasettas localas e da giuventetgna. Novas
basas legalas dal Chantun e da la Confe-
deraziun segireschan il diever dal ru-
mantsch sin il champ giuridic ed admi-
nistrativ. Il rumantsch grischun sco lin-
gua da scrittira  unifitgada pussibilite-
scha era a gestiuns sco la posta, la viafier,
bancas, assecuraziuns e bleras autras a
communitgar en rumantsch. Ru-
mantsch è daventà rom da matura e
vegn instruì en tut las scolas professiu-
nalas. En curs d’assimilaziun empren-
dan en Svizra passa 1000 persunas ad
onn rumantsch. Ed il pli impurtant: Il
pievel rumantsch è vegnì sensibilisà ed
ha chattà ina nova schientscha. Ed è sin
buna via da chattar questa identitad ch’è
necessaria per ch’ina minoritad possia
surviver. La convivenza cun ils auters
linguatgs en il Chantun e la collavura-
ziun fritgaivla cun las minoritads lingui-
sticas sin champ europeic mussan che la
votaziun dals 20 da favrer n’è betg stada
a lunga vista da gronda impurtanza be
per nus: Il rumantsch po servir sco mo-
del da convivenza lunsch sur ils cunfins
da la Svizra or.

■ TRIBUNAS

Rumantsch sco model da convivenza

DA BERNARD CATHOMAS, SECRETARI LR

Nagin ha chapì meglier che sur Gion
Cahannes la valur emoziunala e poli-
tica da la renconuschientscha dal
rumantsch sco lingua naziunala. En
ses commentar avant la votaziun en
la «Gasetta Romontscha» numna el
ils 20 da favrer 1938 «in di d’honur e le-
gria, da triumf e giubilonza ... Daveras,
pli che melli onns ha la mumma romon-
tscha luvrau e pitiu, cantau e bargiu, spe-
rau e turnau a sperar en fideivla perse-
veronza, ed ussa ei il di pumpus e solemn
arrivaus. ... Nuota tgisà, la votaziun fe-
derala dils 20 da fevrer 1938, che duei
purtar al lungatg retoroman la renconu-
schientscha da lungatg naziunal a pèr als
auters lungatgs svizzers, ei il di il pli glo-
rius dall’entira historia dil lungatg dalla
Rezia alpina.» 

Sch’ins legia questas lingias e vesa ils
resultats da la votaziun, pon ins chapir
che questa data è daventada in mitos.
Suenter 25 onns è la votaziun vegnida
commemorada l’emprima giada exten-
didamain, alura il 1968, il 1978, il

1988 cun la Scuntrada rumantscha a
Scuol. Ed uss, suenter 60 onns?

Senza dubi ha la decisiun da 1938
ina grond’impurtanza. La Svizra mani-
festa sia voluntad dad esser in stadi cun
plirs linguatgs, pliras confessiuns, pliras
gruppas da pievel che convivan. Diver-
sitad sco idea dal stadi. In’idea anc oz
moderna, pli moderna ch’insacura en
vista a la maschaida da las populaziuns
en il mund modern. 

Il rumantsch retschaiva da princip ils
medems dretgs sco ils auters linguatgs.
La Rumantschia po sa basar sin la con-
stituziun. Quai dat dignitad a la chaussa
e nova schientscha a las persunas che vi-
van cun il rumantsch, era sche la renco-
nuschientscha è mo simbolica. Senza la
votaziun dals 20 da favrer 1938 avess il
moviment rumantsch prendì in auter
decurs. Tgenin, quai è grev da dir. Forsa
fiss el daventà pli radical. Forsa fiss la
Rumantschia ida a fund en il svilup e las
midadas suenter il 1945. 1938 stat per
ina nov’entschatta, er sch’il charr vegn
en moviment pir plaun a plaun.

Sulettamain cun acts simbolics sco

quel da 1938 na po ina cuminanza betg
surviver. Ils 10 da mars 1996 cun la ren-
conuschientscha sco lingua uffiziala e la
lescha federala da contribuziuns èn fatgs
almain uschè impurtants. Muments sco
quel da 1938 dattan dentant impuls
inizials decisivs, schlian emoziuns ed
obligheschan in’entira naziun. A la con-
stituziun pon ins adina sa referir en in
stadi da dretg. Quai che stat scrit là ha
vigur essenziala, surtut sche las deci-
siuns vegnan prendidas quasi a l’unani-
mitad naziunala sco 1938.

La Rumantschia n’ha betg reposà sin
las arbajas ils davos 60 onns. La situa-
ziun dal rumantsch, ses dretg e sia stima
dattan curaschi, malgrà la situaziun pre-
cara da minoritads en la societad globa-
lisada. L’avegnir avain nus oz da furmar
gist sco 1938. Nus essan sin via da ve-
gnir d’accord en il pli impurtant punct:
Salvar las atgnadads regiunalas e s’unir
per concentrar nossas forzas cun in lin-
guatg scrit e cun medias surregiunalas
ch’uneschan nus sur ils cunfins interns.
Quai astga far speranza, era sch’ils dis da
gloria èn passads.

In di da gloria

